
A.L. 460 tal-2014

ATT  DWAR  L-EDUKAZZJONI
(KAP. 327)

Ir-Regolamenti tal-2014 biex jemendew  ir-Regolamenti Ġenerali għar-
Rikonoxximenti Universitarji ta’ wara l-Ewwel Grad 

	 BIS-SAĦĦA tas-setgħat mogħtija lilu bl-artikoli 74 (5) u 75 (6) tal-Att dwar 
l-Edukazzjoni (Kap. 327), il-Kanċillier tal-Università ta’ Malta ppromulga dawn 
ir-regolamenti magħmula mis-Senat tal-Università ta’ Malta bis-saħħa tas-setgħat 
mogħtija lilu bl-artikoli 75 (3) u 79 (b) ta’ dak l-Att:

It-Titlu

	 1.  Dawn ir-regolamenti jistgħu jissejħu bħala r-Regolamenti tal-2014 biex 
jemendaw ir-Regolamenti Ġenerali għar-Rikonoxximenti Universitarji ta’ wara 
l-Ewwel Grad u għandhom jinqraw u jinftiehmu bħala ħaġa waħda mar-Regolamenti 
Ġenerali għar-Rikonoxximenti Universitarji ta’ wara l-Ewwel Grad tal-2008, 
ippubblikati bħala Avviż Legali 120 tal-2008, li minn hawn ’il  quddiem jissejħu “ir-
regolamenti prinċipali”.

L-Applikabilità

	 2.  Dawn ir-regolamenti għandhom japplikaw mid-19 ta’ Settembru, 2014 ’il 
quddiem.

L-Emenda għar-regolament 1 tar-regolamenti prinċipali

	3.  Minflok l-interpretazzjoni ta’ “Dissertazzjoni” fil-paragrafu (2) tar-
regolament 1 tar-regolamenti prinċipali għandu jidħol dan li ġej:

“Dissertazzjoni Trattament ta’ suġġett bil-miktub, normalment ibbażat fuq 
attività ta’ riċerka li ssir taħt superviżjoni fit-twettiq sħiħ jew 
parzjali ta’ programm għal grad.   Dissertazzjoni tista’ wkoll 
tkun ibbażata fuq attività relatata ma’ prattika professjonali, jew 
rapport ta’ proġett, jew kombinazzjoni ta’ dawn l-attivitajiet 
relatati, li l-istudenti jkunu mitluba jwettqu kif meħtieġ min-
natura tal-istudju.”

L-Emenda għar-regolament 29 tar-regolamenti prinċipali

	4.  Minflok il-paragrafu (2) tar-regolament 29 tar-regolamenti prinċipali 
għandu jidħol dan li ġej:

“(2) Fil-każ biss ta’ taqsimiet studju mgħallma elettivi li wieħed jeħel minnhom 
wara l-valutazzjoni mill-ġdid, il-Bord, wara konsultazzjoni mal-kap tad-dipartiment 
u/jew mal-Bord tal-Istudji, jista’ jħalli lill-istudenti jirreġistraw għal taqsimiet studju 
elettivi alternattivi, li għalihom ikun hemm assenjati total sa 12-il krettu ECTS mill-
lista tat-taqsimiet elettivi fil-Programm ta’ Studju tal-istudenti. Jekk jgħaddu minn 
dawn it-taqsimiet, l-ogħla marka/grad li jista’ jingħata jkunu 45%/Grad E.”

L-Emenda għar-regolament 55 tar-regolamenti prinċipali

5.  Minflok il-paragrafi (2) u (4) tar-regolament 55 tar-regolamenti prinċipali 
għandu jidħol dan li ġej:

“(2) Għal dissertazzjonijiet li għalihom hemm assenjati aktar minn 30 krettu, 
il-Bord tal-Eżaminaturi għandu jkun magħmul għall-anqas minn erba’ membri u 
għandu normalment jinkludi eżaminatur barrani minn istituzzjoni barranija. Għal 
dissertazzjonijiet li għalihom hemm assenjati 30 krettu, il-Bord tal-Eżaminaturi 
għandu jkun magħmul għall-anqas minn tliet membri li wieħed minnhom jista’ jkun 
eżaminatur barrani minn istituzzjoni barranija normalment maħtur fuq bażi non-
visiting.

 (4) Il-Bord tal-Eżaminaturi jista’ jeħtieġ li l-istudenti jiddefendu d-dissertazzjoni 
tagħhom waqt eżami orali quddiemhom. L-eżaminatur barrani m’għandux għalfejn 
ikun preżenti għad-difiża orali iżda għal dissertazzjonijiet ta’ aktar minn 30 krettu, 
mhux anqas minn tliet membri tal-Bord tal-Eżaminaturi għandhom imexxu l-eżami 
orali.”


